
Reinhold Messner mendizale ospetsuak lau haizetara zabaldu nahi dubere deia: zain dezagun mendia. Zaindu behar dugu ez badugu nahi masa-turismoak hondora eraman dezan. Goi-mendia bere ezaugarriz hustu eta arriskurik gabeko eremu atsegin, abegikor eta seguru bilakatzen ari gara, kirolak praktikatzeko parke tematiko hutsa. Hirigunera jaitsi dugu mendia. Eta horrek ez dakar ezer onik.

Urteetako eskarmentua, bizipenak eta jakintza baliatuz, Messnerrek gogoeta partekatu du mendia eta natura maite duten guztiekin. Arazoaren larriaz jabetzea da lehenengo urratsa. Irtenbideak proposatzea, bigarrena. Eta horretara dator liburu hau.

Liburu honek euskal mendizaleari ere emango dio zer pentsatua. Are gehiago kontuan hartuta Juanjo San Sebastian mendizaleak eta Ramon Olasagasti kazetariak idatzi dituztela, hurrenez hurren, sarreratestua eta epilogoa

Egileari buruz

Reinhold Messner 1944an jaio zen. Gure garaiko mendizale ospetsuena da; eskalatzaile, abenturazale eta ekintza-filosofo gisa mugak gainditu izan ditu behin eta berriz. Hamalau zortzimilakoak eskalatu zituen lehenengo pertsona izan zen, eta Arved Fuchsekin Antartika oinez zeharkatu zuen. Gaur egun, naturaren ikuspegi ekologiko jasangarriaren alde ari da borrokan, eta zenbait abeletxe eta Messner Mendiko Museoak kudeatzen ditu (jada sei dira). Horretaz gain, mendiko zineman dihardu, egile, zuzendari eta ekoizle gisa. Messnerren kezka nagusiak naturaren eta gizakien arteko orekak duen garrantzia gizarteari helaraztea eta mendiko eskualdeen jasangarritasuna bermatzea dira.

SARRERA

ITAKARA, BIDAIARIK EGIN GABE

Juanjo San Sebastian1


E zagutu izan ditut balentria izugarriak egindako akzio-emakume eta -gizonak, eta horietako gutxi batzuek ez zuten interesik batere, eta beste batzuek, horra hor paradoxa, nire jakin-mina piztu dute noiz eta lehen mailako jarduerak bertan behera utzi dituztenean: orduan, bizi izan dituzten esperientziei buruz hausnartu eta dagokien eremuz gaindi eraman dituzte. Kontua ez da ze menditara igo ziren, ze bide eskalatu zituzten edo zelan egin zuten, baizik eta bidean eskuratu zituzten irakaspenak -guztiontzat balio dutenak- guztion esku jarri dituztela.

Horietakoa da Reinhold Messner. Zain dezagun mendia liburu honetan Messnerrek ez du mendiaz soilik jardun. Bizitzari eusteko funtsezko elementuei buruz aritu da, baina ez mendiek iraun dezaten, planetak iraun dezan baizik, edo, hobeto esanda, gure espezieak iraun dezan.

Eta, mendiaren (giza-bizitza onartu ez arren, bizitza hori bera posible egiten duen natur ingurunea) eta giza-generoaren (sentitzeko eta pentsatzeko gai den espeziea) arteko erlazio saihestezin bezain kontraesankor horren jakitun, liburu honen egileak ez gaitu mapetan bakarrik ikusi ditugun urrutiko lekuetara eraman, baizik eta, beste erreferente batzuen bitartez, pentsamenduaren, artearen eta ezagutzaren maisuak (poetak, idazleak, zientzialariak, filosofoak, pintoreak...) euskarri hartuta, Hipokratesekin hasi eta Thoreaurekin amaitu, Frantzisko Asiskoa, Brecht, Humboldt edo Machado tartean direla, Messnerrek bere ondorioak ezarri ditu, eta – berak jakin behar du – ez dira bereak bakarrik, ezta haienak ere: unibertsalak dira.

Zain dezagun mendian, Messnerrek alpinismo tradizionala hartu du hizpide, zeina berarentzat den “eremu natural latz, arriskutsu eta arkaikoan barrena ibiltzea tarte labur batez jokaera-eredu anarkikoen arabera”, harik eta industria klase batek mendi horiek (“zorionez… hiru dozena baino ez”) kontsumo-objektu bihurtu dituen arte, horien bidez handikeria lortuko dugulakoan, zeren “iraganean saihesten zen abentura eta arrisku kutsu hori baita, hain zuzen, oporretan kontsumitzen dena: zibilizazioa, guztiz antolaturik eta zuhurtziaz bildurik!”.

Eta Messnerrek heldu dio mendia merkantzia gisa erabiltzea mendia zaintzearekin bateragarria ote den gaiari, galdera bi eginez: nola igotzen gara mendira? Eta nola utziko diegu mendia etorkizunean etorriko direnei? Gakoak eskaini dizkigu (isiltasuna geldotasuna, begirunea, erosotasunik eza…) baina indarrak, batez ere, arlo bitan jarri ditu: alpinistaren gaitasunak garatzea (mendietara igotzea da kontua, eta ez mendiak ibarretara jaistea) eta ardura, norabide bikoa: aztarnarik ez uztea eta abentura. Horiek baitira masifikazioaren aurkako iragazkirik onena.

Behin eta berriz aldarrikatu du mendiari dagokion arriskua ez dela murriztu behar, begi bistako egia bat mahai gainean jarri aurretik: “Mendian inolako arriskurik ez izateko joerarekin jarraitzen badugu, ezinbestekoa izango da eskalada, mendi-ibilaldiak eta txangozaletasuna mugatzea. Ez praktikatzen duten pertsonek ingurumena errespetatzen ez dutelako, besterik gabe, gehiegi garelako baizik”.

Urrunago, motelago, isilago, basatiago

Sarritan pentsatzen dut gauza bera errepikatzen dabilen kantsagarri bat naizela, betiko kontuak behin eta berriz hizpide hartzen dituen zahar horietako bat.

Bizitakoa esaldi batean bildu beharko banu, ondoko hau esango nuke: zorionekoak geu! Historia unibertsaleko arorik zoriontsuenean bizi izan den belaunaldikoa naiz. Mendira joaten hasi nintzenean, ez geneukan dirurik, urrutira joan behar genuen, ez zegoen gaur egungo erosotasunik, informazioa urri zegoen, bizitzeko abiadura motela zen eta altu samarra, aldiz, onartzen genuen arriskua. Europako Mendi aldera joan nintzen lehenengoan, nire kide Pedro eta biok mila pezetako (sei euro) kapitala gobernatu genuen bion artean. Hilabetean ez genuen diru guztia agortu. Erdialdeko (Urrieletan) mendietan esperientzia, bide eta eskalada andana eginda itzuli ginen. Aterpeak txikiak ziren eta ez zen zaindaririk egoten. Egun bat eta erdi behar izan genuen Fuentedéra heltzeko eta beste horrenbeste Bilbora itzultzeko. Orduan normala zen. 1971n neguak gogorrak ziren eta munduan 3.700 milioi lagun bizi ginen.

Hamar urte geroago, 1981ean, Himalayara joan nintzen lehenengoz, Gauri-Shankar mendira. Orduan baimenak gutxienez urtebete lehenago eskatu behar ziren eta ez zegoen kasik bidaia-agentziarik. Horregatik ohikoa zen zegokion herrialdeko Turismo ministeriora jotzea, non baimena soilik ematen zuten ibilbideka edo isurialdeka. Esate baterako, urte hartan bertan, Himalayatik itzuli ostean, Everestera joateko baimena eskatu genuen. Eman egin ziguten, bai… baina zortzi urte geroagorako!

Jakina, ilusioaz gainezka genbiltzan haiek beti, beti, beti, dirua urri. Gure erosteko ahalmenerako, dena zegoen garesti. Ezinbestekoa izaten zen espedizioak babesletza bidez finantzatzea. Horrek lan handiak eta, batzuetan, umiliagarriak eskatzen zituen eta espedizio bera baino dezente lehenago burutu behar ziren. Nire lehenengo ingeles eskolak, derrigorrezkoak eta trinkoak, Katmanduko kaleetan hartu nituen, espediziorako elikagaiak eta hornidurak erosten genituen bitartean. Orduan horrelakoxeak ziren kontuok. Guk geuk, agentziarik gabe, konpondu behar izaten genituen arazoak, sarritan ugariak eta korapilatsuak; distantziak luzeak ziren; informazio gutxi zegoen; lekuetara heltzeko bideak ere eskasak ziren eta ez zegoen kanpoko harreman eta laguntzarako aukerarik batere.

Gure lehenengo espedizioak bi eta lau hilabete artekoak izan ziren eta horrek aukera ematen zigun ingurunea sakonki ezagutzeko, bertakoekin harremanetan sartzeko eta leku hartako benetako egoeraren neurria hartzeko. Gure hasierak izan ziren.

Garaiak zelan aldatzen diren erakusteko pasadizo bat kontatuko dut. 1981ean, gure zamaketariek ez zeukaten mistorik eta sua egiteko ardagaia, suharria eta trebezia behar zuten. Lau urte geroago, Makalura hurreratu ginenean, txiskero piloa eraman nien opari… baina ordurako denek zeukaten, gutxienez bana. Zer ginen ba tentelak! Eta hala ere, ez guztiz: gure aldeko aldaketa guztiak gureganatu genituen. K2an azaldu nintzen lehenengoan, 1983an, hamaika espediziokide joan ginen, zortzi tona ekipo, hirurehun zamaketari kontratatu genituen eta hamaika egun eman genituen Rawalpindin eta hiru gehiago Skardun prestakuntza lanetan. 1994an, berriz, zazpi ginen eta 800 kilo hamar gamelutan kargatu genituen. Hiru hilabete baino gutxiago behar izan genuen. Nola ez egon aldaketei zabalik? Aldaketak gure egin genituen baina gure maisuengandik ikasi genuen alpinismo eredua aldatu barik, garai hartako mendizale guztiek bezala. 1983an goi-mendiko bost zamaketari kontratatu genituen eta hamarnaka oxigeno botila eta finko jartzeko milaka metro soka eraman genituen. 1994an, berriz, lehenengo bietatik bat ere ez, eta soka metro gutxi batzuk baino ez. Eta beste kontu bat: 1994an Txinako gobernuak jakinarazi zigun, igo aurretik eman zigun agiri sinatu baten bidez, edozer gertatuta ere ez genuela izango aire bidezko laguntzarik bere lur eremuan.

Arestian esan dut: informazioa urri zegoen orduan. Maisuak ere, eredutzat jotzen genituenak alegia, gutxi batzuk baino ez. Gutxi, baina denak bikainak. Eta bikainak ziren, halaber, geldotasuna, urruntasuna, oztopoak, arriskuak, nork bere erabakiak hartzeko pribilegioa eta aldean zekartzaten erantzukizun larriak… Gure bizitzako pasadizoak dira, baina kontzeptu horiek denak islatu ditu Messnerrek Zain dezagun mendia liburu honetan. Ez dut argi ikusten gaur egungo goi-mendiko turista guzti horiek, Everestera, K2ra edo Cho Oyura (oxigenoz) “igotzen” direnak, sare sozial ahaltsuen eraginez eredu bihurtzeak zer ondorio ekarriko dituen. Ez dut pentsatu nahi horrelako maisuek zer nolako dizipulu sortuko dituzten.

Zer egingo diogu bada, eszeptikoa naiz eta sarritan pentsatzen dut arazo batzuentzat ez dagoela konponbiderik. Egongo balitz, heziketaren bidez helduko litzateke: garrantzitsuagoa izan behar da nola (egiten diren gauzak) eta ez zer (egiten den). Messnerrek dioen bezala, urrundu, abiadura moteldu eta ez otzandu berez basatia dena. Ulertu behar dugu munduko arazoak guztionak direla, ez soilik gehien kaltetzen dituztenenak. Eta horren arabera jokatu behar dugu. Norbaitek irudika lezake Khumbu ibarreko “goi denboraldiko” helikoptero joan-etorri bera Suitzan? Edo Estatu Batuetako, Kanadako edo Alemaniako mendietatik zeharkaldia egitea hango zamaketariak eta sukaldariak kontratatuta? Edo Everesten gertatu diren jende-pilaketak gure parke naturaletako edozeinetan?

Nago gure ahalegin, sakrifizio, arrisku eta adoreaz gure mugak zabal ditzakegula, baina ez dugula, inola ere, dena edukitzeko eta dena erosteko asmorik izan behar. Hori Itakara joatea litzateke, bidaiarik egin nahi izan gabe.

Ez dut amaitu nahi Zain dezagun mendia liburuaren “disekzio” hau beste zerbait erantsi barik. Hasieran hala Messnerrek nola liburuko aipuek darabiltzaten kontzeptuen izaera “unibertsala” azpimarratu dut. Horietako batek gauza ezdeusen balio harrigarria eta emozioen onurak jaso ditu. Hori da nik gehien estimatu dudana eta hemen utzi nahi dut, azken berba gisa:

“Kontua ez da, bakarrik, landare eta animalia espezie askok biziraungo ote duten; isiltasuna, oreka, paisaia mugagabeak edo arriskua ere, esaterako, ezinbestekoak dira, horiek gabe mendiak ez baitu inolako baliorik guretzat”.





1. Juanjo San Sebastian (Bilbo, 1955). Gaztetxotan hasi zen mendizaletasunean. 1980 eta 1990eko hamarkadetan sarritan jo zuen Himalayara eta lau zortzimilako egin zituen. Mendizaletasunaren balioak zabaldu ditu dokumental, liburu eta ekimen sozialen bidez.

Mendi integralak

Naturan ematen dugun urrats bakoitzean, topatu nahian gabiltzana baino askoz gehiago jasotzen dugu.

JOHN MUIR

Agurtzeko erabili ohi den Berg Heil12 esamoldea sekula ez zait egokia iruditu. Jada umea nintzela, Dolomitetan eskalatzen nuenean, hitz horiek entzutean modu berberean erantzuteari uko egiten nion. Hego Tirolen, agian Grüß gott (kaixo, egun on) agurrarekin erantzun nezakeen, Nepalen Namasté (zugan dagoen jainkoari agur) esanez eta Tibeten Tashi Delek (bedeinkazioa eta zortea) esanez. Nahiz eta garai hartan goretsiriko agur horrek (Berg Heil) zuen kutsua guztiz argi ez izan, oso zaila egiten zitzaidan neure burua hitz horiekin identifikatzea.

Mendiak babesten zituzten taldeetako kideek estereotipo zehatz batzuk zituzten ezarririk euren burua goresteko, eta mendiak erreserba pertsonal gisa aldarrikatzen zituzten.

Duela berrogeita hamar urte, neure buruari alpinismoaren balioak bizimodu gisa ezartzea erabaki nuenean, eskalatzen jardutea herriguneetan egotearen kontrakotzat hartzen nuen. Nire ikuspegia zuri-beltza zela esan liteke: hemen mendiak, han hiria; hemen askatasuna, espazioa eta isiltasuna, han konfinamendua, mugak eta zarata.

Garai hartan honako hau idatzi nuen: «Gure mundua programatuta dago. Lanegun bateko aukera guztiak aurreko egunetik kalkulatuta daude. Edozein arriskuren aurrean aseguraturik gaude. Ezin dut jasan gauzak modu zehatz batean bakarrik egin daitezkeela aurrez jakitea. Teknikoki, ez dut ezer hormigoiaren, asfaltozko errepideen edo pertsonentzat hain baliagarriak diren eraikin altuen aurka, baina ni neu, mundua beti izan den bezalakoa izaten jarraitzen duen tokietan sentitzen naiz gizaki».

Gaur egun, errealista bihurtu naiz eta hirietako kultura mendietarantz hedatzen ari dela aitortzen dut, eta mendia baino harantzago eta gorago ere bai. Bi mendetan zehar alpinismoaren ezaugarri izan diren balio erromantiko asko jada sendatu zaizkit; nire ideiekin leial izaten jarraitzen dut, baina idealismorik gabe. Dagoeneko ez didate eragiten integrista batzuen kritikek, ikuspegi berekoiz bizitza bera ere eragotzi nahi baitute. Garai batean nituen egitasmo asko errealitate bihurtu dira, eta berri batzuk gauzatzeko energia eta denbora dut oraindik, nahiz eta zaharra naizen. Kontua ez da nekatuta nagoela, aitzitik, praktikoagoa bihurtu naiz eta soilik mendi integraletan eskalatzea merezi duela uste dut.

